
Il-Pulizija  

(Spettur Kylie Borg) 

Vs 

Jon Charles Seabrook 

 

Il-Qorti rat l-imputazzjonijiet miġjuba kontra Jon Charles Seabrook li huwa detentur 

tal-Karta tal-Identita` bin-numru 372602L li permezz taghha gie akkuzat li: 

1. Nhar it-13 t’April, 2015 għall-ħabta tal-22:00 ta’ filgħaxija, ġewwa Lidl 

Supermarket, Triq l-Iljun, Qormi ikkometta serq (ta’ flus kontanti) liema serq 

huwa aggravat bil-persuna, bil-ħin, u bil-mezz, għad-dannu ta’ Caroline 

Portelli; 

2. U aktar talli fl-istess ħin, lok u ċirkostanzi volontarjament għamel ħsara jew 

għarraq ħwejjeġ ħaddieħor, mobbli jew immobbli, għad-dannu ta’ Lidl Malta 

Ltd; 

3. U aktar talli fl-istess ħin, lok u ċirkostanzi kellu fil-pussess tiegħu d-droga 

kokaina speċifikata fl-ewwel skeda ta’ l-Ordinanza dwar il-mediċini perikolużi  

Kap 101 tal-Liġijiet ta’ Malta meta ma kienx fil-pussess ta’ awtorizzazjoni għall-

importazzjoni jew għall-esportazzjoni maħrug mit-Tabib Prinċipali tal-Gvern 

skond id-dispozizzjonijiet tar-4 u s-6 Taqsima ta’ l-Ordinanza u meta ma kienx 

bil-liċenzja jew xort’oħra awtorizzat li timmanifattura, jew li jforni d-droga 

msemmija u meta ma kienx b’xi mod ieħor bil-liċenzja mill-President ta’ Malta 

li jkollu d-droga msemmija fil-pussess tiegħu u naqas li jipprova li d-droga 

msemmija ġiet fornuta lilu għall-użu tiegħu skond ir-riċetta kif provdut fir-

regolamenti msemmija u dan bi ksur tar-regoli ta’ l-1939 dwar il-kontroll intern 

tad-drogi perikolużi (G.N. 292/1939) kif sussegwentemnt emmendati u bi ksur 

ta’ l-Ordinanza dwar il-Mediċina Perikolużi Kap 101 tal-Liġijiet ta’ Malta; 



4. U aktar talli kkommetta reat waqt li kien taħt ordni ta’ probation, liema 

sentenza ingħatat mill-Qorti tal-Maġistrati Dr. A. Bugeja LL.D. nhar id-19 ta’ 

Diċembru, 2014, liema sentenza saret definittiva u ma tistax tiġi mibdula. 

Rat l-atti u d-dokumenti eżibiti u semgħet il-provi prodotti u t-trattazzjoni; 

Rat ukoll il-verbal datat 21 ta` Ottubru, 2015, fejn jirriżulta li l-imputat wieġeb li mhux 

ħati tal-imputazzjonijiet miġjuba kontra tiegħu; 

Semgħet ix-xhieda prodotta; 

Rat li fis-seduta tal-20 ta` Settembru, 2017, il-Prosekuzzjoni tiddikjara li apparti dawk 

prodotti m'għandiex aktar provi x'tipproduci f'dan il-kaz u qiegħda tiddikjara li l-

provi tagħha magħluqa; 

Rat li f'dak l-istadju l-imputat iddikjara li hu ħati tal-imputazzjonijiet kif miġjuba 

kontra tiegħu għajr imputazzjoni numru erbgha (4) stante li dan kien ġie trattat 

għaliha; 

Rat li l-Qorti spjegat lill-imputat bl-aktar mod solenni rigward il-konsegwenzi tal-

ammissjoni tiegħu u tagħtu ftit taz-zmien sabiex anke jikkonsulta mal-Avukat 

Difensur tiegħu u jiddeċiedi jekk hux sejjer jerġa` lura minnha; 

Rat li wara li tat lill-imputat żmien xieraq biex jiddeċiedi jekk hux sejjer lura mill-

ammissjoni reġistrata minnu, l-imputat reġa` wieġeb li hu ħati għajr ħlief ir-raba` 

imputazzjoni; 

Rat ukoll it-talba tal-Avukat Difensur sabiex tressaq ix-xhieda rigward il-piena; 

F'dan is-sens il-Qorti semgħet lil Caroline Portelli, lil Christine Camilleri, lil Dorothy 

Seabrook kif ukoll lill-Uffiċjal tal-Probation Maria Mifsud; 

Rat il-verbal a fol 98, datat 23 ta` Novembru, 2017, fejn il-Qorti biex tkun f'qagħda 

ahjar biex tagħti s-sentenza skont il-ligi, riedet qabel xejn tara jekk l-imputat jagħmilx 

progress mill-vizzju tal-abbuz tad-droga u jekk jibdiex xi programm ta` riħibilitazzjoni 

u fatti ohra relevanti għal dan il-każ. Dak iz-zmien l-imputat kien qal li hu kien kellem 

li xi ħadd mill-Aġenzija SEDQA u li se jattendi għall-programm wara li jiskonta s-

sentenza fl-24 ta` Frar, 2017. Il-Qorti għalhekk qegħditu taħt Ordni ta` Supervizjoni 

provizorja sa ma tingħata s-sentenza biex tkun tista` tara jekk l-imputat ikunx zamm 

kellmtu u għamel il-programm kontra l-vizzju tad-droga. 

 



Il-Qorti ghalhekk żammet żewġ seduti ohra, wahda fit-3 ta` Mejju, 2018, li fiha ma sar 

xejn minħabba li l-imputat ma kienx deher u fl-10 ta` Mejju, 2018, fejn kienet xehdet l-

Uffiċjal tal-Probation Maria Mifsud. 

Minn dik ix-xhieda jirriżulta b'mod ċar li mhux biss Jon Charles Seabrook ma kienx 

attenda l-appuntamenti mogħtija lilu izda wkoll wara li kien skonta s-sentenza l-ħabs 

huwa kien rega` qabad l-abbuż tad-droga. Wisq anqas m'attenda għall-programm 

kontra l-vizzju tal-abbuż tad-droga. 

L-Ufficjal tal-Probation Maria Mifsud għamlet ukoll referenza ghall-korrispondenza 

li huwa kellu ma` Kristy Catania mill-Agenzija SEDQA fejn kopja tal-email tagħha 

mehmuza mar-rapport tal-Probation tirriżulta kemm illi Jon Charles Seabrook 

m'attendiex l-appuntamenti kif ukoll li huwa rrizulta pozittiv għall-uzu tad-droga. 

Il-Qorti ordnat li fis-seduta tal-21 ta` Mejju, 2018 tixhed Kristy Catania biex il-Qorti 

tkun tista` tifhem l-imġieba ta` Jon Charles Seabrook. 

Irrizulta li anke mix-xhieda ta` Kristy Catania li l-programm m'għamlux u wisq anqas 

ma żamm il-boghod mill-użu tad-droga. 

L-uniku fatt li ħareġ ċar minn Kristy Catania hu li l-imputat jeħtieg jattendi ghall-

programm kontra l-abbuż tal-vizzju tad-droga izda dan il-programm f'dan l-istadju 

ma kellux disponibbilita` għal Jon Charles Seabrook minħabba l-waiting list li għandu. 

Il-Qorti ikkunsidrat illi minn din ix-xhieda jirriżulta li bejn Settembru, 2017 u l-21 ta` 

Mejju, 2018, Jon Charles Seabrook la attenda l-programm, la waqaf mill-vizzju tad-

droga u lanqas żamm mal-Ordni ta` Supervizjoni. 

Il-Qorti tqis li tat żmien biżżejjed lil Jon Charles Seabrook biex appena joħrog mill-

ħabs jagħmel sforz biex jegħleb il-vizzju tad-droga pero jidher li dan l-isforz ftit li xejn 

sar. 

Il-Qorti tqis u temmen li hu meħtieg għal Jon Charles Seabrook u għall-familja tiegħu 

li jagħmel il-programm għar-riħibilitazzjoni iżda sakemm ikun barra mill-ħabs jidher 

fiċ-ċar li l-imputat  b'xorti hażina jċedi. 

F'dan l-isfond u fid-dawl tal-ammissjoni tiegħu għall-akkuzi miġjuba kontra tiegħu, 

din il-Qorti tgħaddi għas-sentenza bit-tama li fiż-żmien li ġej ikun jista` wkoll jagħmel 

programm residenzjali kontra d-droga. 

 



DECIDE: 

 

Għaldaqstant, wara li l-Qorti rat l-Artikoli 261, 262, 263, 268, 270 u 325 (1) tal-Kapitolu 

9 tal-Liġijiet ta` Malta kif ukoll l-Artikolu 22 tal-Kapitolu 101 tal-Liġijiet ta` Malta, 

filwaqt li tastjeni milli tieħu konjizzjoni ulterjuri tar-raba` imputazzjoni stante li 

jirriżulta ghas-sodisfazzjon li dik l-imputazzjoni kienet migjuba tassew u f'ammissjoni 

tal-ewwel, it-tieni u t-tielet imputazzjoni ssibu ħati; u wara li qiset iċ-ċirkostanzi tal-

każ qed tikkundanna lill-imputat Jon Charles Seabrook għall-piena ta` erbatax il-xahar 

priġunerija, b'rakomandazzjoni lid-Direttur tal-Facilita` Korrettiva ta` Kordin li fiz-

żmien li l-istess imputat ikun qiegħed jiskonta s-sentenza jipprovdi l-possibilita` li jiġi 

riferut għall-programm residenzjali kontra l-vizzju tad-droga. 

 

 

Mogħtija illum 21 ta` Mejju, 2018 fil-Qrati tal-Ġustizzja, Valletta. 

Aaron M. Bugeja 


